Sterwende gemeentes begin weer blom waar lidmate opgelei word om te preek
Neels Jackson, verslaggewer van Beeld, skryf vandeesweek oor ons Oos-Kaapse opleiding van lidmate:
   Dis die ervaring van die Oos-Kaapse NG Kerk waar daar al agt gemeentes met so min lidmate is dat hulle nie meer ’n predikant kan bekostig nie.
   Ds. Danie Mouton, skriba van die sinode, sê in die verlede sou sulke gemeentes eenvoudig by sterker buurgemeentes ingelyf geword het.
   Hulle het egter afgesien van die siening dat ’n gemeente net bestaansreg het as hy ’n dominee se salaris kan betaal en ’n kerkgebou en pastorie in stand kan hou.
   As daar ’n groep gelowiges is wat voel hulle word geroep om kerk te wees, kan hulle sonder ’n dominee ’n gemeente wees.
   Die kerk identifiseer iemand met geestelike volwassenheid en leierseienskappe en dié kry opleiding om ’n preek te maak en ’n erediens daarom saam te stel.
   Dié opleiding word in twee sessies van altesame sowat 38 uur gedoen en word aangevul met praktiese werk.
   Die gedagte is dat so iemand dan as ouderling met preekopdrag bevestig word en onder mentorskap van ’n predikant van die ring werk.
   Mouton sê waar ’n gemeente verlos word van die geldelike las om ’n dominee en geboue te onderhou, kom daar merkwaardige energie los.
   Hy vertel van die gemeente Steytlerville waar lidmate sonder ’n predikant hulle ontferm het oor die matrieks in die plaaslike skool. Elke matriek het nou ’n mentor in die gemeente wat vir hom of haar bid.
   Die gemeente maak ook seker dat die kinders kos het, want ’n mens kan nie op ’n honger maag matriek skryf nie.
   In ’n buurgemeente, Klipplaat, waar daar net 37 lidmate oor is, was daar soortgelyke planne.
   Mouton sê hulle is verstom oor die impak van lidmaatleierskap.
   Die model is in die Oos-Kaap ontwikkel, maar hulle het reeds vir die KwaZulu-Natalse sinode ook mense opgelei. Daarby was daar ook al navrae uit ander sinode soos die Vrystaat en Namibië.
   Die model klop met die visie van al meer kerklui dat kerkwees nie oor geboue, getalle en geld gaan nie.
   By die onlangse Lausanne-kongres oor wêreldevangelisasie het die verhaal van die kerk in China as voorbeeld hiervan gedien.
   Toe die kommunistiese bewind kerke verbied het, was daar sowat 12?miljoen Chinese Christene. Sonder dominees en sonder kerkgeboue het dié kerk egter gegroei tot meer as 100-miljoen mense.
   Prof. Piet Strauss, moderator van die NG Kerk se algemene sinode, het gesê in die gereformeerde tradisie was daar in buitengewone gevalle nog altyd ruimte vir ander soorte leierskap as dié van bevestigde predikante.
   Hy meen egter dié model is een wat nog goed deur die kerk uitgewerk moet word.

(Hierdie berig het in Die Burger Oos-Kaap verskyn.)
(Met dank aan Oos-Kaap eNuus)
